ՀԻՄՆԱՎՈՐՈՒՄ
«ԳՈՒՅՔԻ ՆՎԻՐԱՏՎՈՒԹՅՈՒՆՆ ԸՆԴՈՒՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ»
ՀՀ կառավարության որոշման նախագծի վերաբերյալ

1. Ընթացիկ իրավիճակը և իրավական ակտի ընդունման անհրաժեշտությունը.
ՀՀ կառավարության 2023 թվականի սեպտեմբերի 28-ի թիվ 1667-Ն որոշման հավելվածով հաստատված կարգի համաձայն՝ էլեկտրոնային աճուրդը կազմակերպում և անցկացնում է էլեկտրոնային աճուրդի կազմակերպիչը։ Նույն կարգի համաձայն՝ էլեկտրոնային աճուրդի կազմակերպիչ է հանդիսանում Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեն (այսուհետ՝ Կոմիտե)։
2024թ. նոյեմբերի 25-ից պետական գույքի օտարման և վարձակալության տրամադրման աճուրդներն իրականացվում են միայն էլեկտրոնային տարբերակով՝  www.e-auctions.am պետական գույքի էլեկտրոնային աճուրդների համակարգում, որը շահագործվում է Կոմիտեի նախագահի հրամանի համաձայն սահմանված՝ համակարգն սպասարկողների և օգտվողների կողմից։
Հաշվի առնելով վերոգրյալը՝ «Գույքի գնահատման և աճուրդի կենտրոն» պետական ոչ առևտրային կազմակերպության գլխավոր տնօրենը գրությամբ դիմել է Կոմիտե՝ կազմակերպությանը սեփականության իրավունքով պատկանող էլեկտրոնային աճուրդների էլեկտրոնային համակարգն (հավաքածու) ու էլեկտրոնային աճուրդների կազմակերպման կայքը, որն ընդգրկում է աճուրդի կազմակերպման համար անհրաժեշտ ծրագրային ապահովումները, ինտերնետային հասցեն, տեխնիկական լուծումները և բոլոր այն միջոցները, որոնք անհրաժեշտ են էլեկտրոնային սակարկությունների կազմակերպման, իրականացման և ավտոմատ եղանակով հաղթողին որոշելու համար, Հայաստանի Հանրապետությանը նվիրելու առաջարկով։
2․ Ակնկալվող արդյունքը․
Սույն նախագծի ընդունումը հնարավորություն կտա ապահովել պետական գույքի էլեկտրոնային աճուրդների համակարգի ու դրա ծրագրի հետագա արդյունավետ շահագործումը, տեխնիկական սպասարկումն ու պարբերաբար արդիականացումը։

3․ Իրավական ակտի նախագիծը մշակող պատասխանատու մարմինը.
Նախագիծը մշակվել է Կոմիտեի կողմից։

4․ Կապը ռազմավարական փաստաթղթերի հետ.
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ «Գույքի գնահատման և աճուրդի կենտրոն» պետական ոչ առևտրային կազմակերպությանը սեփականության իրավունքով պատկանող էլեկտրոնային աճուրդների էլեկտրոնային համակարգն (հավաքածու) ու էլեկտրոնային աճուրդների կազմակերպման կայքը Հայաստանի Հանրապետությանը որպես նվիրատվություն ընդունելը և Կոմիտեին ամրացնելը բխում է ՀՀ կառավարության 2021-2026թթ. ծրագրի պահանջներից։

[bookmark: _GoBack]5. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

6. Պետական բյուջեի եկամուտներում և ծախսերում սպասվելիք փոփոխությունների մասին. 
«Գույքի նվիրատվությունն ընդունելու և ամրացնելու մասին» Հայաստանի Հանրապետության կառավարության որոշման նախագծի ընդունումը պետական բյուջեի եկամուտներում և ծախսերում փոփոխություններ չի առաջացնում:


